КОМИ РЕСПУБЛИКАСА ОЛАНПОДУВ ЁРД

Гражданка Татьяна Владимировна Мостоваялӧн норасьӧм серти “Коми Республикалы сиӧм лун йылысь” 2014 во ода-кора тӧлысь 5 лунся 30-РЗ №-а Коми Республикаса Оланпаслӧн 2 да 3 статьяяслысь оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм

Сыктывкар



   2019 вося йирым тӧлысь 22 лун

Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас Д.Н. Басманов, Н.В. Боковикова,

кӧні участвуйтісны Коми Республикаса Каналан Сӧветӧс петкӧдлысь Л.И. Черняева – Коми Республикаса Каналан Сӧветлӧн Аппаратысь Инӧда веськӧдланінса начальникӧс вежысь, И.Н. Кипрушева – Коми Республикаса Юралысьлӧн Канму-инӧда веськӧдланінын оланподув да социальнӧй оланпастэчас юкӧнса консультант-эксперт, Г.И. Гусейнова – Коми Республикаса сьӧм овмӧс министерстволӧн юридическӧй юкӧнса нуӧдысь юрисконсульт, А.В. Ускирев – Коми Республикаса удж, уджӧн могмӧдан да социальнӧя доръян министерствоын уджӧн веськӧдланінса начальник, Е.Ю. Шмидт – Коми Республикаса удж, уджӧн могмӧдан да социальнӧя доръян министерстволӧн олысьясӧс социальнӧя доръян юкӧнын оланпастэчас анализируйтан да сӧвмӧдан юкӧнса консультант,

Коми Республикаса Оланподувлӧн 96 статьяса коймӧд юкӧнӧ, “Коми Республикаса Оланподув Ёрд йылысь” Коми Республикаса Оланпасын 3 статьялӧн медводдза юкӧнса 2 пунктӧ, 90, 91, 92 да 93 статьяясӧ кутчысьӧмӧн,

видлаліс ёрдлӧн восьса заседание дырйи “Коми Республикалы сиӧм лун йылысь” 2014 во ода-кора тӧлысь 5 лунся 30-РЗ №-а Коми Республикаса Оланпаслӧн 2 да 3 статьяяслысь оланподувлы лӧсялӧмсӧ прӧверитӧм йылысь делӧ.

Видлалан помкаӧн лоис гражданка Т.В. Мостоваялӧн норасьӧм, а видлалан подулӧн – эрдӧдӧм гӧгӧрвотӧмлун сы серти, лӧсялӧны-ӧ Коми Республикаса Оланподувлы шыӧдчысьӧн вензяна оланпаслӧн индӧдъяс.

Т.В. Мостоваялӧн норасьӧмыс “Коми Республикаса Оланподув Ёрд йылысь” Коми Республикаса Оланпаслӧн 91 статья серти лоӧ позянаӧн.

Ёрдысь-докладчик Д.Н. Басмановлысь юӧртӧмсӧ, кыкнанладор петкӧдлысьяслысь висьтасьӧмсӧ кывзӧм бӧрын, сетӧм документъяс да мукӧд материал туялӧм бӧрын Коми Республикаса Оланподув Ёрд

ш у и с:
1. “Коми Республикалы сиӧм лун йылысь” 2014 во ода-кора тӧлысь 5 лунся 30-РЗ №-а Коми Республикаса Оланпасӧн (водзӧ – “Коми Республикалы сиӧм лун йылысь” Оланпас) урчитӧма канму праздник – Коми Республикалы сиӧм лун, мый лоӧ содтӧд уджавтӧм праздник лунӧн, кутшӧмӧс пасйӧны быд во моз тӧлысь 22 лунӧ.

Тайӧ Оланпаслӧн 2 статья серти Коми Республикаса канму власьт органъясын, Коми Республикаса канму органъясын, Коми Республикаса канму учреждениеясын содтӧд уджавтӧм праздник лунсӧ сетӧны Коми Республикаса республиканскӧй сьӧмкуд сьӧм тшӧт весьтӧ, мыйта урчитӧма индӧм органъяс да учреждениеяс видзӧм вылӧ.

Сэк жӧ, олӧмӧ пӧртысь власьт федеральнӧй органъясын да налӧн мутас органъясын, Коми Республикаын меставывса асвеськӧдлан органъясын, организацияясын, кутшӧмъясӧс сьӧмӧн могмӧдӧны федеральнӧй либӧ меставывса сьӧмкуд сьӧм тшӧт весьтӧ, а сідзжӧ мукӧд асэмбур формаа организацияясын, кутшӧмъяс меститчӧны Коми Республика мутасын, содтӧд уджавтӧм праздник лун сетан юалӧмъяссӧ решитӧны асьныс (“Коми Республикалы сиӧм лун йылысь” Оланпаслӧн 3 статья).

Коми Республикаса Оланпас Ёрдӧ шыӧдчис гражданка Т.В. Мостовая норасьӧмӧн сы вылӧ, мый “Коми Республикалы сиӧм лун йылысь” Оланпаслӧн 2 да 3 статьяясӧн торкӧма сылысь да сылӧн ичӧт арлыда тӧжд улӧ босьтӧмаяслысь оланподув инӧдъяссӧ да вӧлясӧ.

Кыдзи гӧгӧрвосьӧ норасьӧмын, Коми Республикалы сиӧм лун пасйӧмкӧд йитӧдын удж сетысь оз сет шыӧдчысьлы содтӧд уджавтӧм мынтана праздник лунсӧ, сы вӧсна мый татшӧм кывкутана могсӧ абу урчитӧма вензяна оланпаслӧн индӧдъясӧн. Т.В. Мостовая лыддьӧ инӧд боксянь татшӧм ладмӧдӧмсӧ увтыртанаӧн да сылысь оланподула инӧдъяссӧ торкалысьӧн, мый гарантируйтӧма Коми Республикаса Оланподувлӧн 38 статьяӧн. Сідзжӧ шыӧдчысь индӧ, мый организацияяслы, кутшӧмъясӧс сьӧмӧн могмӧдӧны “Усинск” кар кытшса муниципальнӧй юкӧнлӧн сьӧмысь, Коми Республикалы сиӧм лун содтӧд уджавтӧм праздник лунӧн шуӧмкӧд йитӧдын моз тӧлысь 22 лунӧ школаӧдз велӧдан муниципальнӧй организацияяс оз уджавны, мый вӧсна торксьӧны сылӧн ичӧт арлыда тӧжд улӧ босьтӧмаяслӧн Коми Республикаса Оланподувлӧн 44 статьяӧн велӧдчӧм вылӧ гарантируйтӧм инӧдъясыс.

2. Меставывса асвеськӧдлан органъясын да учреждениеясын, кутшӧмъясӧс сьӧмӧн могмӧдӧны “Усинск” кар кытшса муниципальнӧй юкӧнлӧн сьӧмкуд тшӧт весьтӧ, моз тӧлысь 22 лунӧ Коми Республикалы сиӧм лун пасйӧмкӧд йитӧдын содтӧд уджавтӧм праздник лунсӧ урчитӧма “Содтӧд уджавтӧм праздник лун урчитӧм йылысь” 2014 во сора тӧлысь 10 лунся 370 №-а “Усинск” кар кытшлӧн муниципальнӧй юкӧнса сӧветлӧн помшуӧмӧн, а абу шыӧдчысьлӧн вензяна оланпаслӧн индӧдъясӧн.

“Коми Республикаса Оланподув Ёрд йылысь” Коми Республикаса Оланпаслӧн 3 статьяса медводдза юкӧнлӧн 2 пунктса положениеяс серти Коми Республикаса Оланподув Ёрд видлалӧ Коми Республикаса Оланподувлы лӧсялӧм йылысь делӧяс нормативнӧй инӧда актӧн, кутшӧмӧн вӧдитчӧны либӧ колӧ вӧдитчыны торъя делӧын, гражданалысь оланподула инӧдъяссӧ да вӧлясӧ торкалӧм вылӧ норасьӧмъяс серти.

Татшӧм ногӧн, вылынджык вайӧдӧм оланпаслысь индӧдъяссӧ тӧд вылӧ босьтӧмӧн, “Усинск” кар кытшса муниципальнӧй юкӧн мутасын школаӧдз велӧдан муниципальнӧй организацияясса уджалысьяслы моз тӧлысь 22 лунӧ содтӧд уджавтӧм праздник лун урчитӧмкӧд йитӧдын “Коми Республикалы сиӧм лун йылысь” Оланпаслысь шыӧдчысьӧн вензяна нормаяссӧ сы вылӧ, лӧсялӧны-ӧ налӧн положениеясыс Коми Республикаса Оланподувлӧн 44 статьялы, Коми Республикаса Оланподув Ёрдӧн прӧверитӧмыс тайӧ делӧын позьтӧм, тайӧ юкӧнын делӧсӧ колӧ дугӧдны “Коми Республикаса Оланподув Ёрд йылысь” Коми Республикаса Оланпаслӧн 39 статьяса медводдза юкӧнлӧн 2 пунктӧн да 63 статьяӧн урчитӧм подувъяс серти.

Коми Республикаса Оланподув Ёрд “Коми Республикаса Оланподув Ёрд йылысь” Коми Республикаса Оланпаслӧн 68, 80 статьяс серти  примитӧ шуӧмъяссӧ да кывкӧртӧдъяссӧ сӧмын шыӧдчӧмын индӧм видлалантор серти да актлӧн сӧмын сійӧ юкӧн серти, мыйлысь оланподувлы лӧсялӧмсӧ лыддьӧны гӧгӧрвотӧмӧн.

Висьталӧмыскӧд йитӧдын, Коми Республикаса Оланподув Ёрдлӧн прӧвеританторйӧн лоӧны “Коми Республикалы сиӧм лун йылысь” Оланпасса 2 да 3 статьяяслӧн ӧта-мӧдкӧд йитчӧм положениеяс сійӧ юкӧнын, кутшӧмын найӧ оз урчитны моз тӧлысь 22 лунӧ Коми Республикалы сиӧм лун пасйӧмкӧд йитӧдын Коми Республикаса республиканскӧй сьӧмкуд сьӧм тшӧт весьтӧ гражданалы, кодъяс уджалӧны организацияясын, кутшӧмъясӧс сьӧмӧн могмӧдӧны мукӧд ӧшмӧсысь, кутшӧмъяс абу йитчӧмаӧсь Коми Республикаса республиканскӧй сьӧмкудйӧн, содтӧд уджавтӧм праздник лун сетӧмсӧ.

3. Коми Республикаса Оланподув нимӧдӧ меддонаторйӧн мортӧс, сылысь инӧдъяс да вӧля, найӧс пыдди пуктӧм, збыльмӧдӧм да дорйӧм лоӧ Коми Республикалӧн кывкутана могӧн (4 статья), канму сетӧ ӧткодь инӧдъяс да вӧля мортлы да гражданинлы (17 статья), быдӧнлӧн эм инӧд некутшӧм ногӧн кедзовттӧг удждон босьтӧм вылӧ (38 статьялӧн мӧд юкӧн). Татшӧмсяма гарантияясыс пырӧны Россия Федерацияса Оланподувлӧн 7, 19 да 37 статьяясӧ.

Шыӧдчысьӧн вензяна оланпас индӧдъясыс пырӧны удж инӧд юкӧнӧ, мыйлӧн могъясыс – урчитны гражданалысь удж инӧдъяс да вӧля серти канму гарантияяс, лӧсьӧдны бур уджалан условиеяс, дорйыны уджалысьяслысь да удж сетысьяслысь инӧдъяссӧ да интересъяссӧ (Россия Федерацияса удж кодекслӧн 1 статья). Удж йылысь оланпастэчас пырӧ Россия Федерациялӧн да Россия Федерацияса субъектъяслӧн ӧтувъя веськӧдлӧмӧ, кыдзи тайӧс урчитӧма Россия Федерацияса Оланподувлӧн 72 статьяӧн (медводдза юкӧнса “к” пункт). Сэк жӧ Россия Федерацияса удж кодекслӧн 6 статьяса медводдза юкӧнлӧн нёльӧд абзац серти федеральнӧй канму власьт органъясӧс уполномочитӧма примитны Россия Федерациялӧн став мутасын быть вӧдитчӧм вылӧ федеральнӧй оланпасъяс да мукӧд нормативнӧй инӧда акт, кутшӧмъяс урчитӧны канмуӧн могмӧдан удж инӧдъяслысь, вӧлялысь да гарантияяслысь тшупӧдсӧ.

Сідзжӧ Россия Федерацияса удж кодекслӧн 6 статьяса мӧд юкӧнӧн урчитӧма, мый Россия Федерацияса субъектъяслӧн канму власьт органъяс вермӧны асьныс инӧд боксянь ладмӧдны удж инӧд юкӧнын юалӧмъяс, кутшӧмъяс оз пырны федеральнӧй канму власьт органъяслӧн уджӧ. Сэк жӧ уджалысьяслы удж инӧдъяслысь да гарантияяслысь вылынджык тшупӧдсӧ федеральнӧй оланпасъясӧн да Россия Федерацияса мукӧд нормативнӧй инӧда актӧн урчитӧма дорысь, мый вайӧдӧ сьӧмкуд рӧскод содӧмӧ либӧ сьӧмкуд чӧжӧс чинӧмӧ, могмӧдӧны Россия Федерацияса лӧсялана субъектлӧн сьӧмкуд сьӧм тшӧт весьтӧ.

Сідзкӧ, инӧд боксянь ладмӧдан вына системаын федеральнӧй канму власьт органъяс да Россия Федерацияса субъектъяслӧн канму власьт органъяс костын тайӧ юалӧм серти уджмогъяссӧ колӧ юклыны Россия Федерацияса Оланподув подув вылын “Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” Федеральнӧй оланпас да Россия Федерацияса сьӧмкуд кодекс серти.

“Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” Федеральнӧй оланпас серти Россия Федерацияса субъектъяслӧн канму власьт органъяслысь уджсӧ материально-техническӧя да сьӧмӧн могмӧдан юалӧмъясыс, сы лыдын Россия Федерацияса субъектлӧн канму власьт органъясын уджалысьяслы да Россия Федерацияса субъектлӧн канму учреждениеясын уджалысьяслы уджысь мынтысян юалӧмъясыс, пырӧны Россия Федерацияса субъектлӧн канму власьт органъяслӧн уджмогъяс лыдӧ ӧтув веськӧдланторъяс серти, мыйясӧс тайӧ органъясыс збыльмӧдӧны асьныс Россия Федерацияса субъектлӧн сьӧмкуд сьӧм тшӧт весьтӧ (федеральнӧй сьӧмкудйысь субвенцияяс кындзи), тайӧ юалӧмъяс серти Россия Федерацияса субъектлӧн канму власьт органъяслӧн эм инӧд примитны оланпасъяс, Россия Федерацияса субъектъяслысь мукӧд нормативнӧй инӧда акт сы вылӧ видзӧдтӧг, эмӧсь-ӧ федеральнӧй оланпасъясын положениеяс, кутшӧмъяс урчитӧны индӧм инӧдсӧ (26.3 статьяса 2 пунктлӧн 1 пунктув да 3.1 пункт). Индӧм актъяссӧ примитӧмыс лоӧ Россия Федерацияса субъектлӧн рӧскод кӧсйысьӧмъяс артман подулӧн, кыдзи сійӧ петӧ Россия Федерацияса сьӧмкуд кодексысь, мый, кӧть вермӧ лоны позянлун асшӧра урчитны публичнӧй-инӧда котыръяслӧн сьӧмкудъяслысь рӧскод кӧсйысьӧмъяссӧ, та вылӧ видзӧдтӧг урчитӧ публичнӧй-инӧда котыръяслӧн сьӧмкудъяслысь выль рӧскод кӧсйысьӧмъяс пыртан пӧрадок да условиеяс серти торъя дзескӧдӧмъяс, кутшӧмъясӧ Россия Федерацияса Оланподувлӧн 71 (“в”, “ж” пунктъяс), 72 (1 юкӧнса “а”, “н” пунктъяс) да 76 статьяясса корӧмъяс серти колӧ кутчысьны.

Содтӧд уджавтӧм праздник лун да сыкӧд йитчӧм мынтӧмъяс серти дискреционнӧй уджмогъяс збыльмӧдігӧн Коми Республикаса оланпас пыртысьлы колӧ пыдди пуктыны торъя да публичнӧй видзӧдласъяссӧ, сы лыдын босьтны тӧд вылӧ Коми Республикалысь социально-экономическӧй положениесӧ да сылӧн сьӧмкудлысь финансӧвӧй позянлунъяссӧ, сэтшӧм йӧзӧс урчитігӧн, кодъяслы вермасны сетны содтӧд уджавтӧм праздник лунсӧ, кутчысьны Россия Федерацияса сьӧмкуд оланпастэчаслӧн положениеясӧ.

Россия Федерацияса сьӧмкуд кодекслӧн 65 статья серти Россия Федерацияса сьӧмкуд системалӧн сьӧмкудъяслысь рӧскодсӧ лӧсьӧдӧны рӧскод кӧсйысьӧмъяс серти, кутшӧмъяс артмисны федеральнӧй канму власьт органъяслысь, Россия Федерацияса субъектъяслӧн канму власьт органъяслысь да меставывса асвеськӧдлан органъяслысь Россия Федерацияса оланпастэчасӧн урчитӧм уджмогъяссӧ юклӧмӧн, кутшӧмъясӧс Россия Федерацияса оланпастэчас, войтыркостса да мукӧд сёрнитчӧм да артмӧдчӧм серти колӧ пӧртны олӧмӧ локтан финансӧвӧй воӧ да планӧвӧй кадколастӧ лӧсялана сьӧмкудъяслӧн сьӧм тшӧт весьтӧ.

Россия Федерацияса сьӧмкуд кодекслӧн 7, 8, 65, 85 статьяясӧн урчитӧма туйвизь, мый серти Россия Федерациялӧн сьӧмкуд системаса сьӧмкудлӧн быд тшупӧдлысь рӧскод юкӧнсӧ артмӧдӧны стӧча канму власьтлӧн быд сикас тшупӧдъяс костын уджмогъяс юклан медшӧр принципъяс серти.

Тайӧ положениеыс лӧсялӧ Россия Федерацияса сьӧмкуд кодекслӧн 31 статьялы, мый восьтӧ сьӧмкудъяслӧн асшӧрлун принциплысь сюрӧссӧ, мый серти оз позь урчитны рӧскод кӧсйысьӧмъяссӧ, кутшӧмъясӧс колӧ пӧртны олӧмӧ Россия Федерацияса сьӧмкуд системаса сьӧмкудъяслӧн чӧжӧс да налысь дефицит сьӧмӧн могмӧдан ӧшмӧсъяс тшӧт весьтӧ, а сідзжӧ рӧскод кӧсйысьӧмъяссӧ, кутшӧмъясӧс колӧ пӧртны олӧмӧ ӧтпырйӧ Россия Федерацияса сьӧмкуд системалӧн кык да унджык сьӧмкуд сьӧм тшӧт весьтӧ.

Видлалан инӧд йитӧдъяс серти, сьӧмкудъяслӧн асшӧрлун принципыс петкӧдчӧ сыын, мый Коми Республикаса канму власьт органъяс оз вермыны урчитны рӧскод кӧсйысьӧмъяссӧ, кутшӧмъясӧс олӧмӧ пӧртӧмсӧ оз ло могмӧдӧма республиканскӧй сьӧмкудлӧн ас сьӧмӧн да, та бӧрын, ковмас кыскыны федеральнӧй сьӧмкуд сьӧм.

Сідзкӧ, Коми Республикаса оланпас пыртысьлӧн дискреционнӧй уджмогъясыс – урчитны канму праздник – Коми Республикалы сиӧм лун да индыны уджалысьясӧс, кодъяслы тайӧ луныс лоӧ содтӧд уджавтӧмӧн праздничнӧйӧн, веськыда йитчӧмаӧсь сыкӧд, уна-ӧ сьӧмкудлӧн лӧсялана чӧжӧсыс, мый серти эм позянлун сылы аслыс пӧртны олӧмӧ ассьыс рӧскод кӧсйысьӧмъяссӧ.

Тайӧ лоӧмторйыс “Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” 1999 во йирым тӧлысь 6 лунся 184-ФЗ №-а Федеральнӧй оланпаслӧн 26.14 статья подув вылын да Россия Федерацияса сьӧмкуд кодекслӧн 85 статьяса 5 пункт подув вылын лоӧ сійӧ дзескӧданторйӧн да объективнӧй муртӧсъяслӧн элементӧн, кутшӧмӧн колӧ вӧдитчыны сы йылысь юалӧм решитігӧн, эмӧсь-ӧ Россия Федерацияса субъектлӧн уджмогъяс, медым аслыс урчитны содтӧд гарантияяс да налысь мындасӧ.

Россия Федерацияса оланподув тэчаслӧн мыджӧдъяс пиысь ӧтиӧн лоӧ меставывса асвеськӧдлӧм, мый Россия Федерацияса Оланподувлӧн 12 статьяса предписаниеяс вылӧ мыджсьӧмӧн пӧртсьӧ олӧмӧ асшӧрысь, аслас уджмогъяс серти. Тайӧ предписаниеяссӧ стӧчмӧдӧма Россия Федерацияса сьӧмкуд кодекслӧн 86 статьяса 2 пунктын да “Россия Федерацияын меставывса асвеськӧдлӧм котыртан ӧтувъя принципъяс йылысь” 2003 во йирым тӧлысь 6 лунся 131-РЗ №-а Федеральнӧй оланпаслӧн 18 статьяса мӧд юкӧнын, кутшӧмъяс серти финансӧвӧй кӧсйысьӧмъяссӧ, кутшӧмъяс артмӧны меставывса тӧдчанлуна юалӧмъяс решитӧм вӧсна, пӧртӧны олӧмӧ меставывса сьӧмкуд сьӧм тшӧт весьтӧ (субвенцияяс кындзи, кутшӧмъясӧс сетӧны меставывса сьӧмкудъяслы федеральнӧй сьӧмкудйысь да Россия Федерацияса субъектъяслӧн сьӧмкудъясысь).

Россия Федерацияса удж кодекслӧн 8 статьяса медводдза юкӧнын да 189 статьяын индӧм предписаниеяс серти удж сетысь вермӧ ачыс урчитны уджалан кад да шойччан кад пытшкӧсса уджалан арт правилӧясын, мыйяс лоӧны пытшкӧсса нормативнӧй актӧн да найӧ оз вермыны мунны паныд Россия Федерацияса удж кодекслӧн положениеяслы.

Россия Федерацияса Оланподувлӧн 8 статья (1 юкӧн) оланподув тэчаслӧн мыджӧдъяс пиысь ӧтиӧн нимӧдӧ ас вӧляа экономическӧй удж. Экономика боксянь вӧля принципӧн урчитӧма оланподулӧн гарантируйтӧм правомочиеяс, кутшӧмъяс артмӧдӧны предпринимательскӧй да оланпасӧн лэдзӧм мукӧд экономическӧй уджын ас кужанлунӧн да эмбурӧн ас вӧляысь вӧдитчӧм вылӧ оланподув инӧдлысь медшӧр сюрӧссӧ. Россия Федерацияса Оланподувлӧн 34 статьяын (1 юкӧн) вынсьӧдӧм тайӧ инӧдсӧ збыльмӧдігӧн граждана вермӧны бӧрйыны удж юкӧнсӧ да пӧртны олӧмӧ лӧсялана уджсӧ торйӧн либӧ мукӧд йӧзкӧд ӧтув, вермӧны асьныс бӧрйыны бизнес сӧвмӧдан экономическӧй стратегиясӧ, вӧдитчыны ас эмбурӧн Россия Федерацияса Оланподулӧн урчитӧм киын кутан инӧд гарантияяссӧ тӧд вылӧ босьтӧмӧн (35 статья, 3 юкӧн).

Предпринимательскӧй уджӧн лоӧ асшӧр, ас риск вылӧ вӧчан удж, мыйлӧн могыс – эмбурӧн вӧдитчӧмысь, вузӧс вузалӧмысь, уджъяс вӧчӧмысь либӧ сэтшӧм йӧзӧн услугаяс сетӧмысь, кодъясӧс пасйӧма татшӧм удж вӧчысьясӧн оланпасӧн урчитӧм пӧрадокын, чуктӧс систематическӧя перйӧм.

Тайӧ петкӧдлӧ, мый удж сетысь экономика боксянь удж бура нуӧдӧм да эмбурӧн колананогӧн веськӧдлӧм могысь вермӧ ачыс, финансӧвӧй позянлунъяс вылӧ мыджсьӧмӧн, аслас кывкутӧм улӧ примитны удж котыртан колана помшуӧмъяс (сы лыдын уджалысьяслы содтӧд шойччан кад – уджавтӧм праздник лун сетӧм), лоӧ инӧдӧн, а оз удж сетысьлӧн кывкутана могӧн, мӧдтор кӧ абу урчитӧма оланпасӧн.

Сэк жӧ ас вӧляа экономическӧй удж да канмуӧн инӧд боксянь ладмӧдан удж костын йитӧдъяслӧн оланподув муртӧсӧн лоӧны оланподув принципъяс, сэтшӧмъяс кыдз веськыдлун, кутчысьӧм, медым интересъяс, инӧдъяс да вӧля лӧсялісны ӧта-мӧдыскӧд, мыйяс серти Россия Федерация лоӧ инӧда канмуӧн.

Оланподув да инӧда предписаниеяс серти Россия Федерациялӧн торъя веськӧдланторъяс лыдӧ пырӧ мортлысь да гражданинлысь инӧдъяссӧ да вӧлясӧ ладмӧдӧм (Россия Федерацияса Оланподувлӧн 71 статьяса медводдза юкӧнлӧн “в” пункт).

Сэк жӧ мортлысь да гражданинлысь инӧдъяссӧ да вӧлясӧ дорйӧм  пырӧ Россия Федерациялӧн да сылӧн субъектъяслӧн ӧтувъя веськӧдлӧмӧ (Россия Федерацияса Оланподувлӧн 72 статьяса медводдза юкӧнлӧн “б” пункт), мый, видлалан инӧд йитӧдъяс серти, позьӧ пӧртны олӧмӧ содтӧд инӧда предписаниеяс индӧмӧн, кутшӧмъяслӧн могыс – дорйыны сійӧ либӧ мӧд инӧд, мый Россия Федерацияса Оланподувлӧн 71 статьяса медводдза юкӧнлӧн “в” пункт серти оз ло мортлысь да гражданинлысь инӧдъяс да вӧля ладмӧдӧмӧн, сы вӧсна мый эм мӧд производнӧй характер.

Россия Федерацияса субъектъяс вермӧны гражданалӧн инӧдъяс серти медшӧр гарантияяскӧд ӧттшӧтш, кутшӧмъясӧс вынсьӧдӧма федеральнӧй оланпасӧн, урчитны асланыс оланпасын тайӧ инӧдъяслы содтӧд гарантияяс, кутшӧмъясӧс веськӧдӧма найӧс стӧчмӧдӧм, найӧс содтӧд збыльмӧданногъяс лӧсьӧдӧм вылӧ дінмулысь аслыспӧлӧслунъяс (условиеяс) тӧд вылӧ босьтӧмӧн да сійӧ, мый Россия Федерацияса субъектъяслӧн нормативнӧй инӧда актъяс оз мунны паныд федеральнӧй оланпасъяслы да мый мортлысь да гражданинлысь инӧдъяссӧ да вӧлясӧ оз позь дзескӧдны мукӧд формаын, федеральнӧй оланпас кындзи, оланподув корӧмъясӧ кутчысьӧмӧн.

Инӧд боксянь лӧсялана ладмӧдан удж олӧмӧ пӧртігӧн Россия Федерацияса субъектъяслысь канму власьт органъяссӧ дзескӧдӧма Россия Федерацияса Оланподувлӧн 55 статьяса коймӧд юкӧнлӧн предписаниеясӧн. Канму праздник урчитӧм йылысь да такӧд йитӧдын торйӧн урчиттӧм уджалысьяслы, кодъяс уджалӧны Россия Федерацияса субъектлӧн мутасын, содтӧд шойччан праздник лун сетӧм йылысь помшуӧм примитігӧн оланпас пыртысь оз вермы пӧртны олӧмӧ татшӧм сяма ладмӧдӧмсӧ лӧсялана сьӧмкуд тшӧт весьтӧ сійӧс тырвыйӧ могмӧдтӧг. Мӧдтор эськӧ торкис торъя да публичнӧй видзӧдласъяслысь ӧта-мӧдлы лӧсялӧмсӧ, збыль вылас дзескӧдіс видзан инӧдъяс да вӧля (предпринимательскӧй удж олӧмӧ пӧртӧм вылӧ инӧд, уджысь мынтысьӧм вылӧ инӧд да мукӧд), Россия Федерацияса субъект босьтіс ас вылӧ Россия Федерациялысь торъя уджмогъяс ас вылӧ.

Уджавтӧм праздник лун, аслас инӧда сям серти лоӧ удж йылысь оланпастэчас категорияӧн, Россия Федерацияса удж кодекслӧн 106 да 107 статьяяс серти лоӧ шойччан кадӧн, стӧчджыка кӧ, кадӧн, кор уджалысь удж серти прӧст кывкутана могъясысь да кутшӧмӧс сійӧ вермӧ видзны ас кӧсйӧм серти. Сэк жӧ индӧм нормаяслӧн удж йылысь оланпастэчаслӧн ӧтувъя панаскӧд йитӧдысь артмӧ, мый мукӧд сикас шойччан кад серти уджавтӧм праздник лун пырӧ удж серти йитӧдъяслӧн подувъяс лыдӧ да накӧд веськыда йитчӧм мукӧд гарантия лыдӧ.

Россия Федерацияса удж кодекслӧн 112 статьяын эм уджавтӧм праздник лунъяслӧн лыддьӧг, урчитӧмаӧсь лӧсялана гарантияяс. Век жӧ, сійӧс, мый Россия Федерацияын олӧ уна сикас войтыр, налӧн уна сикас культура да традицияяс, став лӧсялана юлӧмсӧ оз вермыны ладмӧдны федеральнӧй тшупӧдын. Та дырйи, Россия Федерацияса Оланподувлӧн 73 статьяса положениеяс вылӧ мыджсьӧмӧн, Россия Федерацияса субъектъяслы сетӧма инӧд аслыныс пӧртны олӧмӧ инӧд боксянь ладмӧдӧмсӧ сэтшӧм юалӧмъяс серти, кутшӧмъяс оз пырны Россия Федерациялӧн торъя уджмогъяс лыдӧ либӧ Россия Федерациялӧн да Россия Федерацияса субъектъяслӧн ӧтувъя веськӧдланторъяс лыдӧ. Такӧд йитӧдын, Россия Федерацияса субъектъяслӧн эм уджмог – асланыс мутасын урчитны дінму праздникъяс да вунӧдны позьтӧм кадпасъяс.

Коми Республикаса канлун сӧвмӧмлысь история боксянь тӧдчанлунсӧ тӧд вылӧ босьтӧмӧн примитӧма “Коми Республикалы сиӧм лун йылысь” 2014 во ода-кора тӧлысь 5 лунся 30-РЗ №-а оланпас, кутшӧмӧн Коми Республика артмӧдан лун шуӧма Коми Республикалы сиӧм лунӧн. Тайӧн, Коми Республикаса Каналан Сӧвет подулалӧмӧн збыльмӧдіс ассьыс уджмогъяссӧ.

Та дырйи мыджсьӧмӧн сы вылӧ, мый “Коми Республикалы сиӧм лун йылысь” Оланпас примитӧм вӧсна лоисны Коми Республикаса республиканскӧй сьӧмкудлӧн рӧскод кӧсйысьӧмъяс, оланпас пыртысь императивнӧя урчитіс, мый Коми Республикалы сиӧм лун лоӧ содтӧд уджавтӧмӧн праздничнӧйӧн канму органъясын, канму власьт органъясын да канму учреждениеясын, кутшӧмъясӧс сьӧмӧн могмӧдӧны Коми Республикаса сьӧмкуд сьӧмысь, уджалысьяслы (Оланпаслӧн 2 статья). Та дырйи оланпас пыртысь тӧд вылӧ босьтіс, мый организацияясын, кутшӧмъясӧс сьӧмӧн могмӧдӧны мукӧд ӧшмӧсысь, уджалысьяслы Коми Республикалы сиӧм лун содтӧд уджавтӧм праздник лунӧн шуӧм йылысь юалӧм серти помшуӧсӧ примитӧ налӧн удж сетысь ачыс (3 статья).

Татшӧм сяма инӧд боксянь ладмӧдӧмыс кыпӧдӧ удж серти инӧдъяс да гарантияяс, федеральнӧй тшупӧдын урчитӧма серти, кутчысьӧ торъя да публичнӧй интересъясӧ, лӧсялӧ оланподувлӧн ӧткодьлун, веськыдлун да ӧтмындалун принципъяслы. Та дырйи йӧзлысь, кодъяс веськалісны ӧткодь ситуацияӧ, инӧда положениесӧ татшӧм ногӧн торйӧдӧм могысь объективнӧй муртӧсӧн лоӧ удж сетысьлӧн Коми Республикаса сьӧмкуд сьӧм дорӧ относимосьт.

Кыдзи эз ӧтчыдысь индыв аслас помшуӧмъясын Россия Федерацияса Оланподув Ёрд, быд пӧлӧс торъялӧмлы, мый вӧсна вермасны торъявны гражданалӧн инӧдъясыс сійӧ либӧ мӧд инӧд боксянь ладмӧдан юкӧнъясын, колӧ лӧсявны Россия Федерацияса Оланподувлӧн корӧмъяслы, сы лыдын сылӧн 17 (3 юкӧн), 19 (1 да 2 юкӧнъяс) да 55 статьяяслы (3 юкӧн), кутшӧмъяс лэдзӧны татшӧм торъялӧмъяссӧ, найӧс кӧ объективнӧя дорйӧма да найӧ кӧ зільӧны пӧртны олӧмӧ оланподувлысь тӧдчанлуна могъяс, а инӧда средствоясыс, кутшӧмъясӧн вӧдитчӧны тайӧ могъяссӧ шедӧдӧм могысь, лӧсялӧны налы (2001 во ода-кора тӧлысь 21 лунся 8-П №-а, 2007 во косму тӧлысь 5 лунся 5-П №-а, 2010 во урасьӧм тӧлысь 3 лунся 3-П №-а, 2012 урасьӧм тӧлысь 27 лунся 3-П №-а, 2012 во йирым тӧлысь 15 лунся 21-П №-а, 2018 во урасьӧм тӧлысь 19 лунся 9‑П №‑а шуӧмъяс да мукӧд шуӧм).

Татшӧм сяма ладмӧдӧмыс лӧсялӧ Мортлысь инӧдъяс дорйысь комитетлӧн инӧдӧн вӧдитчан практикалы, коді видзӧдӧ Гражданскӧй да политическӧй инӧдъяс йылысь 1966 во ӧшым тӧлысь 16 лунся войтыркостса пакт збыльмӧдӧм бӧрся, мый серти быд ногӧн увтырттӧг оланпас водзын ӧткодьлун вылӧ да оланпас ӧткодя дорйӧм вылӧ инӧдыс оз петкӧдлы, мый шыӧдчӧмын быд сикас торъялӧмыс да условиеясыс лоӧны увтыртанаӧн, мыйкӧд йитӧдын колана нога да объективнӧй муртӧсъяс вылын подуласьӧм торйӧдӧмыс Пактса 26 статьялӧн вежӧртас серти оз ло дугӧдӧм увтыртӧмкӧд ӧткодьӧн (Комитетлӧн 1987 во косму тӧлысь 9 лунся 182/1984 №-а помшуӧмлӧн 13 пункт).

Таысь кындзи, медым унджык йӧзлы сетісны Коми Республикаса республиканскӧй сьӧмкуд сьӧм тшӧт весьтӧ содтӧд уджавтӧм праздник лун вылӧ инӧд, мый вылын сулалӧ шыӧдчысь шыӧдчӧмын, колӧ пыртны вына оланпастэчасӧ лӧсялана вежсьӧмъяс да тайӧ оз пыр Коми Республикаса Оланподув Ёрдлӧн компетенцияӧ, кыдзи сійӧс индӧма Коми Республикаса Оланподувлӧн 96 статьяын да “Коми Республикаса Оланподув Ёрд йылысь” Коми Республикаса Оланпаслӧн 3 статьяын. Шыӧдчысь збыльвылас пуктӧ тайӧ нормалысь вын паськӧдӧм йылысь юалӧм. Збыльысьсӧ сійӧс разьӧмыс лоӧ сӧмын оланпас пыртысьлӧн медыджыд инӧдӧн.

Татшӧм ногӧн, “Коми Республикалы сиӧм лун йылысь” 2014 во ода‑кора тӧлысь 5 лунся 30-РЗ №-а Коми Республикаса Оланпаслӧн 2 да 3 статьяяс асланыс оланподув да инӧд вежӧртас серти оз вермыны видлавсьыны кыдзи мортлысь да гражданинлысь инӧдъяссӧ да вӧлясӧ дзескӧдысьӧн, омӧльтысьӧн либӧ мукӧд ногӧн торкысьӧн, сы лыдын и шыӧдчысьлысь инӧдсӧ, кутшӧмӧс гарантируйтӧма Коми Республикаса Оланподувлӧн 4 да 38 статьяясӧн.

Гижӧм вылӧ подуласьӧмӧн, Коми Республикаса Оланподувлӧн 96 статьяса коймӧд юкӧнӧ, “Коми Республикаса Оланподув Ёрд йылысь” Коми Республикаса Оланпаслӧн 66 статьяса медводдза юкӧнӧ, 68 статьяса медводдза, мӧд, коймӧд да нёльӧд юкӧнъясӧ, 69, 91, 93 да 94 статьяясӧ кутчысьӧмӧн, Коми Республикаса Оланподув Ёрд 
ш у и с:
1. Лыддьыны Коми Республикаса Оланподувлӧн 38 статьялы лӧсяланаӧн “Коми Республикалы сиӧм лун йылысь” 2014 во ода-кора тӧлысь 5 лунся 30-РЗ №-а Коми Республикаса Оланпаслӧн 2 да 3 статьяяс сійӧ юкӧнын, кӧні на подув вылын моз тӧлысь 22 лунӧ Коми Республикалы сиӧм лун пасйӧмкӧд йитӧдын содтӧд шойччан праздник лун сетсьӧ Коми Республикаса республиканскӧй сьӧмкуд сьӧм тшӧт весьтӧ сӧмын Коми Республикаса канму власьт органъясын, Коми Республикаса канму органъясын да Коми Республикаса канму учреждениеясын уджалысьяслы.

2. Дугӧдны тайӧ делӧ серти производствосӧ сійӧ юкӧнын, кӧні видлалӧны, лӧсялӧны-ӧ “Коми Республикалы сиӧм лун йылысь” 2014 во ода-кора тӧлысь 5 лунся 30-РЗ №-а Коми Республикаса Оланпаслӧн 2 да 3 статьяяс Коми Республикаса Оланподувлӧн 44 статьялы.

3. “Коми Республикаса Оланподув Ёрд йылысь” Коми Республикаса Оланпаслӧн 73 статья серти тайӧ Шуӧмыс лоӧ медбӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын, уджалӧ веськыда да сійӧс оз эскӧдны мукӧд орган да чина йӧз.

4. Тайӧ Шуӧмсӧ дзик пыр колӧ официальнӧя йӧзӧдны “Коми Республикаса канму власьт органъяслӧн индöд-тшöктöмъяс” журналын да меститны “Ӧтуввез” юӧртан да коммуникация везйын Коми Республикалӧн официальнӧй сайтын “Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг” сетевӧй изданиеын (http://law.rkomi.ru).
Коми Республикаса Оланподув Ёрд
